
				This page has been proofread. 
кодак ши, то валда маниня. Ловсь солсесь курок, кода вай сускопт пачкалга ланкса.

Тусть шюдема шюдеркст, тапавсь. Тихай ляйса эйсь, пухляндась вервась, лийкстасть грацня и кырхтяксня. И сембя кода-бди курок. Ётась аньцек кемонця шись, кода сась тундась, а лов ашель-ни вохси, и рдазсь кить ланкста косксь. Вов весть урокта меля, мзярда цёранятьня и стирьнятьня вешсть ласькомода ляйть ланкс, штоба варжамс, ламода-ли машць вець, Иван Михайловичсь кучемязь:

— Цёранят аф ласьконтяд-ли Алёшинав? Теень эряволь-ба. Егор Михайловичти сёрманя кучемс. Кандость теенза доверенность сёрманять мархта. Сон моньксон ошса пенсиязень получандасы и сей усксы.

— Минь ласьконтям, эзкигя отвецясь Васькась. — Минь пяк даже вишкста ласьконтям, видеста, кода кавалерия.

— Минь содасаск Егорть, — ненгя пшкяць Петькась. Ся Егорсь, кона председатель? Сонь иденза улийхть: Пашка да Машка. Минь ётай кизонда сонь идензон мархта вирьса инезийхть кочкамя. Минь целай лукошкат кочкамя, а синь аф ламня потмаккскаса, сяс мес ёмблат ненгя и коданга миньдоднок инголя аф кенерийхть...

— Вов ширезонза и ласькондеда, мярксь Иван Михайловичсь.

— Минь сонь мархтонза сиря друктам. Мзярда мон броневикса машинист улень. Сон, Егорсь, ненгя од эста цёраня улсь, кочегаркс монь теень работась. Мзярда сязевсь снаряца обшивкась и сязезя осколкаса мойнь кядезень, минь марса ульмя. Вэрыфта меля мон ненгя минут кафта ёнцон лядондонь. Ну, думондан юмась тевсь. Цёранясь ненгя аф смышленай. Машинать пцти аф содасы, скамонза ляц паровозть эзда. Страфцы сон и юмафцы сембя броневикть.

Шаштонь мон, штоба фталдонь ход максомс и машинать бойста лифтемс. А ся пингоня командирть эзда сигнал: «Пяшкся инголи» (полный вперед). Сяряфтомянь монь Егорсь ужети нарнема пакля марть ланкс, а сонць кда ёрдац пря рычагть тейс: «Ули полнай ход инголи:»! Тяса сёлгиень мон сельмонень и думондан: «Ну, юмась броневиксь».


Сргозень, мзярса — сятяв. Бойсь шюморсь. Варжакстонь —

